
Кыргыз этнографиясында балдардын туулушуна, анын 

алгачкы учурдагы абалына байланыштуу көптөгөн 

маалыматтар жазылып калган. Бул этнографиялык 

изилдөөлөр XIX кылымдын 2-жарымында жана XX кылымдын 

1-жарымында көп жазылды. Аларда кыргыздардын 

этникалык маданиятында балдарды курак өзгөчөлүгүнө 

жараша тарбиялоо боюнча көптөгөн пикирлер айтылган. Биз 

бул макалада ошол кыргыз этнографиясындагы балдарды 

курак өзгөчөлүгүнө жараша өтө эрте кезинен тарбиялоо 

салттары боюнча айтылган ойлорду тарыхый эволюциялык 

аспектиден талдоого алдык. С.М. Абрамзон, В.В. Радлов, А.С. 

Кочкунов, Д.Т. Молдокулова ж.б. этнографтардын 

изилдөөлөрүнө обзор бердик. Изилдөө этнопедагогикалык 

багытта болуп, азыркы мектептин, окуу жайларынын 

мугалимдерине, окутуучуларына, бардык эле тарбиялоо 

жумуштарына тиешеси бар адамдарга арналат. Биздин 

макаладан чыгарган жыйынтык – кыргыз этнопедагоги-

касында тарбияда балдардын курак өзгөчөлүгүн ылайык 

тарбия берүү жакшы каралганы менен ал проблема илимий 

жактан толук баасын ала элек.  

Негизги сөздөр: этнография, этнопедагогика, улуттук 

маданият, үй-бүлө, салттуу үй-бүлө, классикалык педагогика, 

жаш курак, педагогика, психология. 

Кыргызская этнография содержит много сведений о 

рождении детей и их нынешнем состоянии. Многие из этих 

этнографических исследований были написаны во второй 

половине XIX - первой половине XX века. Они выражают 

множество взглядов на этническую культуру кыргызского 

народа на воспитание детей в соответствии с их возрастом. 

В данной статье мы проанализировали с исторической эволю-

ционной точки зрения высказанные в кыргызской этнографии 

идеи о традициях воспитания детей с раннего возраста в 

зависимости от их возраста. Абрамзон С.М., Радлов В.В., 

Кочкунов А.С., Молдокулова Д.Т. и другие. Мы рассмотрели 

исследования этнографов. Исследование носит этнопедаго-

гический характер и ориентировано на учителей современных 

школ и учебных заведений, а также людей, занимающихся 

всей воспитательной работой. Вывод нашей статьи 

заключается в том, что в кыргызской этнопедагогике 

проблема воспитания детей в соответствии с их возрастом 

хорошо изучена, но эта проблема еще не получила 

полноценной научной оценки. 

Ключевые слова. этнография, этнопедагогика, нацио-

нальная культура, семья, традиционная семья, классическая 

педагогика, возраст, педагогика, психология. 

Kyrgyz ethnography contains a lot of information about the 

birth of children and their current state. Many of these 

ethnographic studies were written in the second half of the 19th - 

first half of the 20th century. They express many views on the 

ethnic culture of the Kyrgyz people on raising children in 

accordance with their age. In this article, we analyzed from a 

historical evolutionary point of view the ideas expressed in Kyrgyz 

ethnography about the traditions of raising children from an early 

age, depending on their age. Abramzon S.M., Radlov V.V., 

Kochkunov A.S., Moldokulova D.T. other. We have reviewed the 

research of ethnographers. The research is ethnopedagogical in 

nature and is focused on teachers of modern schools and 

educational institutions, as well as people involved in all 

educational work. The conclusion of our article is that in Kyrgyz 

ethnopedagogy, the problem of raising children in accordance 

with their age has been well studied, but this problem has not yet 

received a full scientific assessment. 

Key words. ethnography, ethnopedagogy, national culture, 

family, traditional family, classical pedagogy, age, pedagogy, 

psychology. 

Этнография – элдин, уруунун, уруктардын жа-

шоосундагы кечирген турмуш-тиричилиги, салт-санаа-

сы, үрп-адаттары (баланын туулганынан жетилишине 

чейинки ырымдары; үйлөнүү, сөөк көмүү учурундагы 

салттар ж.б.) тууралуу илим болуп, анын мате-

риалдары биринчи кезекте «талаа экспедициялары» 

деп аталган атайын адистер тарабынан эл ичинен 

жыйналып, жазылып алынган маалыматтар. Мына 

ошол маалыматтардын ичинде кыргыздардын бала 

тарбиялоо маданияты, анын ичине ошол тарбиялоо 

процессин алардын курагына жараша жүргүзүү 

өзгөчөлүктөрү чагылдырылат.  

Этнограф С.М. Абрамзон баланын жаңы төрөл-

гөн кези тууралуу мындай деп жазат: «Наристе пайда 

болгон алгачкы күндөр үй-бүлөдө бир жагынан өзгө-

чө кубанычка, экинчи жактан – ымыркайдын өмүрүн 

сактап калуу жөнүндө үзгүлтүксүз камкордуктарга 

жык толгон. Бул күндөр тырмактай бала үчүн да, 

анын алсыз энеси үчүн да өзгөчө кооптуу деп эсеп-

телген. Бала төрөлгөндүгүнө байланыштуу ата-

энелери сары майга көөлөнгөн талканды жентек деп 

меймандарды сыйлашкан. Үй-бүлөдө бала токтобо-

гон учурларда баланын өмүрүн сактап калуу үчүн 

бүтүндөй бир катар дуба-демдерди жасашкан. 

Алардын ичинен чоочун аялга эмизүүгө жаңыдан 

төрөлгөн баланы берүү ырымы өзгөчө орунду 

ээлеген. Белгилүү убакыт өткөндөн кийин аны кайра 

алышып, бул баланы «сатып алуу» катары 

ырымдалган. Кээде аны чоочун үй-бүлөгө 3, 7 же 40 

күнгө беришип, ал эми айрым учурларда ал түгүл 

энесине көрсөтүшкөн эмес. Баланы «сатып алууда» 

аны эмизген аялга акы катары баланын жынысына 

жараша тогуз буюм беришкен» [1].  

Бул учур – баланын туулгандан кырк күнгө чей-

инки учурунда аны тарбиялоонун айрым багыттары 

этнографиялык эмгектерде мындай чагылдырылат: 

биринчиси – баланын төрөлүшү үй-бүлөдө өзгөчө 

кубаныч эсептелет; экинчиси – климаттык жана 

медициналык кароо жок болгон шартта төрөлгөн 

баланы эсен-аман сактап калуу түйшүгү башка 

түшөт; жаңы төрөлөрү менен азан айтып, атын коёт, 

кийин баланын жентегин берет, жентек катары 

жентек той өткөрөт. Эгерде ошол үйдө мурдагы 

төрөлгөн баласы токтобой каза болуп калган болсо, 

башка бир аялга эмизип, багып турууга, же үч, же 

жети, же кырк күнгө чейин берген да, кийин ырымы 

кылып кайра андан жолдугун жасап «сатып алган». 

Мындай балдарга Сатылган, Сатыбалды дегендей 

ысымдарды койгон. Баланы сакташ үчүн жаңы 

туулганда апасы жоолугунун маңдайына төөнөгүч 

тагынып жүргөн, ал ымыркайды жаман күчтөрдөн, 

көз тийүүдөн сактайт деп эсептеген, ошол жаңы 

туулган баланы жума күндөрү киринтпейт, 

салмактабайт, кырк күнгө чейин киши-карага 

көргөзбөйт. Эркек бала туулганда өзгөчө кубаныч 

болгон, элдик ишеним боюнча бала туулганда ал 

эгер эркек болсо жерде жаткан таш да «Мени козгой 

турган адам туулду» деп сүйүнөт дешет.  

Баланын өмүрүндөгү биринчи той – жентек той. 

Ата-эне, көбүнчө чоң ата-чоң эне бала төрөлөрү ме-

нен ага арнап той өткөрүүгө камынган, ага чейин 

дале уккандар жентек жейбиз деп неристенин үйүнө 

келе берген. Анан атайын бир күндү белгилеп 

жентек той өткөргөн. Ал тойдогу негизги көңүл 

бурулган адам – жаңы төрөлгөн бала, ага арнап 

туугандары энчилеп мал алып келген, кийим-кече 

берген. Үйгө түшкөндөр «Бешик бооңор бек 

болсун!» дешкен. Бул болсо баланын бешиги дайыма 

терметилип турсун, өмүрү узун болсун дешкени. 

«Баланын туулганына эмес, турарына сүйүн» деп 

анын өмүрүн тилешкен. Жаңы төрөлгөн балага 

көзүбүз тийип калбасын деп, көп үйрүлүп карай 

берген эмес, «аман болсун», «чоңоё берсин», 

«өмүрлүү болсун» деп коноктор дасторконго 

отурган. Баланын көрүндүгү деп да конок-тор ала 

келгендерин үй ээлерине тартуулаган. Ушул тойдо 

балага арнап карындагы сары май бузулат. Аны 

негизинен наристенин таенеси, же таежелери мурда 

даярдап жүргөн болот да, ошолор алып келген карын 

май томурулат да, биринчи болуп ал майды балага 

оозандырышат. Ошентип адамдын эң биринчи ооз 

тийген тамагы сары май болуп эсептелет. Кыргыздар 

«Сары май турган жерге дарт турбайт» дейт, 

дасторкондо сары май турса, сөзсүз ооз тийиш керек, 

эгер сары майдан ооз тийбей калсаң ал «мендей 

саргарып кал» деп каргайт экен деген ишеним бар. 

Жентек тойдо талкан сөзсүз коюлат, аны майга көө-

лөп жешет, балдарыбызга ооз тийгизели деп 

үйлөрүнө сала кетет.  

Жентек тойго союлган малдын моюнун таза 

мүл-жүп, жипке тизип коюшкан – баланын моюну 

ошондо тез катат деп эсептешкени, же аны таза 

жерге көмгөн – Умай-Энеге курмандык, а Умай-Эне 

баланы ар кандай кырсыктардан коргоп жүрөт деп 

эсептешкен. 

Жентек тойдо башынан аягына чейин балага ак 

баталарын берип отурат. Демек, кыргыз баласы туул-

ганда эле анын өмүрү бата менен коштолуп жүрөт. 

В.В. Радлов жазып алган вариантта Жакып ка-

рыя менен Чыйырды байбиченин жентек тоюна Жат-

кенден (жат шаарлардан) жети элчи келет да, «жен-

тегин мыктап жеп кетет, Манас желмогуз чыгат деп 

кетет». Жакып хан жентек той бергенде көк бөрү, 

тыйын эңмей, оодарыш, жамбы атмай, найза сайыш, 

кыз куумай, күрөш ж.б. улуттук оюндар 

уюштурулат. 

Изилдөөнүн методдору жана методологиясы. 

С.М. Абрамзондун этнографиялык изилдөөлөрү бо-

юнча бала төрөлгөн соң «Эгер даяр бешик болсо бе-

шинчи-жетинчи күнү, же болбосо экинчи же үчүнчү 

күнү баланы бешикке бөлөшкөн. Бул күнү бешик 

тойго меймандар чакырылган. Баланы бешик-ке 

бөлөө өзгөчө ырым-жырым менен коштолгон» [2]. 

Бешикке салуу жөрөлгөсү – бешик тою менен 

коштолгон элдик салт. Аны да жаңы гана төрөлгөн 

наристенин ата-энеси же чоң ата-чоң энелери 

уюштурган. Мында да көңүл борборунда ымыркай 

бала турат. Ошол күнгө мурда бир туугандарынан 

калган же баланын тай журту алып келген бешик 

даяр болот. Аны бешик усталар арчадан, талдан, 

теректен ж.б. дарактардан жасашкан. Баланын 

уйкусу жакшы болсун (комфорт) деп бешиктин 

жабдыктарын (төрт жаздык, эки олпок, чарчы ороо, 

кол боо, тизе боо, кыпчык, шимек, күлтүк, кышкы 

жана жайкы, ичтен жана сырттан бешик жабуу ж.б.) 

даярдашкан, же атайын кол өнөрчүлөргө даярдаткан. 

Бала ойносун үчүн эркек болсо ар кандай чүкөлөрдү, 

кыз болсо шуру-мончокторду, көз тийбесин деп көз 

мончокторду тагып коёт, кээ бирлер молдолорго 

жасатып тумар тагат.  

Аялдар, негизинен чоң энеси, таянеси же алар-

дын ордун алмаштырар башка туугандары бешикти 

Умай-Эненин колу менен деп арчалап ысырык салып 

аластап чыгат, баланын шимегин койдун же уйдун 

майы менен майлайт. Анан алар куру бешиктин 

ичине койдун оң жана сол чүкөлөрүнөн бирден 

салып, анын баш жагын өйдө көтөрөт, ошол кезде 

«оң бол», «оң бол», «оң, оң» деп турушат. Ошондо 

чүкөлөр кубалашып келип күлтүккө түшөт. «Мына 

жолу оң болот экен» дешет ошол процессти 

жакшылыкка жоруйт. «Оң болсун» дегени – анын 

жолу ар дайым жолдуу, оң болот дегени, койдун 

чүкөсүн салганы – койдой момун, пайдалуу болсун 

дегени, оң жана сол чүкө салганы – сөзү, өзү оңго-

солго таанымал, даңазасы оң-солго жетсин деген 

тилектери. Баланы бөлөп жаткан аял сүйлөбөйт, 

сүйлөсө – бала да сүйлөөк болуп калат, оозуна 

боорсок тиштеп турат – баланын оозу нанга толуп 

турсун дегени. Бешикке баланы жаткыргандан кийин 

бешиктин үстүн баштык, кап, кийим-кече, жууркан, 

куржун, жалайык, кыскасы, жети түрдүү нерсе менен 

жабат, жанына кетмен, күрөк, балта, чот сыяктуу 

эмгек куралдарын да коюп коёт, бала эмгекчил 

болсун деп. Бөлөп жатканда баланы жаткырар кезде 

байбичелер «Бешиктин ээси келди, жин-шайтандар 

качкыла» деп кара күчтөрдү кууп чыгат. 

Кыргыз элинин салттарын, үрп-адаттарын изил-

деген орусиялык жана советтик Х.А. Аргынбаев, 

К.Л. Задыхина, Г.П. Снесарев, A.Калыш, Н.А. 

Кисляков, О.А. Сухарева, Н.П. Лобачева, Л.А. 

Фирштейн ж.б.) этнографтар балдарды тарбиялоо, 

анын ичинде курак өзгөчөлүгүнө карап тарбиялоо 

өзгөчөлүктөрү тууралуу маалыматтарды калтырып 

кеткен.  

А.С. Кочкуновдун «Этнические традиции кыр-

гызского народа (социокультурные аспекты и 

некоторые вопросы генезиса)» [2, 176-б.], Д.Т. 

Молдокулованын «Кыргыздардын үй-бүлөлүк 

мамилелеринде, турмуш-тиричилигинде 

колдонулган салттуу жүрүм-турум маданияты (XIX 

кылымдын аягы XX кылымдын башы)» [3, 21-б.] 

деген диссертациясында жана анын негизиндеги 

«Кыргыздардын салттык жүрүм-турум маданияты 

(XIX кылымдын аягы XX кылымдын башы)» деген 

монографиясында [4, 46-б.] кыргыз үй-бүлөсүндөгү 

салттуулук жана анын балдарды тарбиялоодогу 

көрүнүштөрү тууралуу кызыктуу изилдөөлөр 

жүргүзүлгөн. 

Жыйынтыктоо. С.М. Абрамзон этнография-

лык экспедицияларынын материалдарына таянып ба-

ланын кыркын чыгаруу расмы тууралуу айтат. Бул 

күн – баланын туулганына кырк күн болгондо 

атайын белгиленет жана анын өзүнчө жөрөлгөлөрү 

болот: «Кыркынчы күнү (кыркы) меймандар 

чогулуп, той өткөрүлгөн. Төрөлгөндөн кийин балага 

кийгизилген «ит көйнөктү» бул күнү чечип 

салышып, ага башка көйнөктү – «кырк көйнөктү» 

кийгизишкен. Ал көйнөк баланын энеси бардык коң-

шу боз үйлөрдү кыдырып чыгып, ар кандай кезде-

менин кырк курандысынан тигилүүгө тийиш болгон» 

(С.М. Абрамзон ). Баланын ден соолугу нормалдуу 

болсун үчүн анын кыркы чыкканга чейин, ага 

эмчегин берип эмизип аткан энеси муздак сууга 

колун салбайт, темирге, ташка колун тийгизбейт, 

баланын атын толук айтып чакырбайт. Кыркы 

болгондо биринчи жолу баланын карын чачын 

(энесинин жатынында пайда болгон чачты) алат, 

кырк үйдү кыдырып, кырк кашык суу алып келип, 

баланы ошол сууга туз салып (же адырашманга) 

киринтишет, анан ошол суу менен баланы эмдеп-

домдоп, суудай өмүр, тунуктук тилешет. Ошол күнү 

жети ташты кызарганча ысытып, аларды бир-бирден 

алып, баланы киринтүү үчүн даярдалган сууга салат 

да, буу чыккандан кийин ага баланы тосот, бул 

салтты «коркоктоо» деп аташат. Баланын кыркын 

чыгарганда кырк токоч жасайт жана аны элге 

таратып берет. Баланын кыркын чыгарып атканда 

эркек бала болсо анын карын чачын ушунун өнөрүн 

тартсын деп уста, саяпкер, мүнүшкөр, улакчы ж.б. 

айылдагы өнөрлүү, атактуу кишилерге алдырат, 

алардын өнөрү жуксун дешет, кыздардын тырмагын 

уздарга, комузчуларга, чеберлерге алдырат. 

Жентек берүү, бешикке бөлөө, кыркын чыгаруу 

салттарын балдар аң-сезимдүү түрдө билбейт, бирок 

булар ошол баланын катышуусу менен болот, мын-

дагы башкы тарбиялык таяныч – балага бата алуу, 

ата-бабалардын салтын сиңдирүү.  

Бул салттар – балдардын туулган кезинен баш-

тап ошол туулганга кырк күн болгонго чейинки кы-

лымдардын сыноосунан өткөн элдик салттар. 

Этнографиялык эмгектердин маалыматтарына 

караганда балдардын курак өзгөчөлүгүнө байланыш-

туу кийинки салт – тушоо кесүү. Бул адатта бала бир 

жашка жетип, бир-эки кадам шилтеп, алдыга талпы-

нып, басууга аракет кылып калган учурда аткарылат. 

Тушоосу кесилүүчү баланын чоң энеси, апасы же 

дагы бир туугандары ак жипти оң ийрип, кара жипти 

сол ийрип, анан аларды өрүп бириктирип, бир жип 

кылат да, ошол жип менен баланын эки бутун кайчы-

лаштырып, бирок жыгылып кетпей тургандай абалда 

байлашат. Байлоосу сыртка келтирилет. Баланын ко-

луна бычак карматып коёт, аны биринчи келген бала-

га берет. Алысыраактан эркек балдар чуркай баш-

тайт да, ким алдын келсе, ошол бала тигил тур-

гандын жиптерин кесет. Жиби кесилген баланы 

энеси менен жанагы кескен бала жетелейт, баланы 

бастырышат. «Тай-тай-тай балам, тай, балам, бас-

бас, бас, балам» деп чоң аталар бата берет. Анын 

башына чачыла чачылат. 

Тушоо кесүүнүн педагогикалык мааниси – эми 

баланын бутун кармап турган кара нерсе – кара жип, 

ак нерсеге – ак жип орун бошотуп берди, эми мүдү-

рүлбөй шыр басып кетсин деген символика.  

Эркек балдар үчүн аткарылуучу кийинки этно-

графиялык жөрөлгө – баланы сүннөткө отургузуу. 

«Мусулмандык расимдин көз карашынан алганда 

сүннөткө отургузууга зор маани берилген, баланы үч 

же жети жашында, көбүнчө ал беш жашка толгондо 

сүннөткө отургузушкан. Бул расим (кол адалдатуу, 

чочок кестирүү, сүннөт) байларда чоң той өткөрүү 

жана ар түрдүү көңүл ачуу (күрөш, ат чабуу д.у.с.) 

менен коштолгон» [1].  

Илимий жаңылыгы. Демек, бул мусулман ди-

нинен кийин кирген салттык, медициналык, педаго-

гикалык жөрөлгө баланын курак өзгөчөлүгү менен 

тыгыз байланыштуу. Ал баланын так жашында (3,5,7 

жаш) аткарылат, мына ушул жашында адамдын орга-

низминде кандайдыр бир өзгөрүүлөр болорун кыр-

гыздар билишкен, анын калса бул ишти – жазда, 

баланын эти жумшап турган мезгилде жүргүзүшкөн.  

Сүннөткө отургузар алдынан же отургузгандан 

кийин сүннөт той берилген. Баланы өз убагында сүн-

нөткө отургузуп, мусулман кылуу – ата-эненин бала-

нын алдындагы чоң парзы, ата-энелик милдети. 

Тойго чакырылгандар ботолуу төө, жылкы, тай, 

кулундуу бээ, кунан, музоолуу уй, торпок-тана, кой-

эчки жетелеп келип, тойго кошот. Тойдо улак, 

жамбы атыш, кыз куумай, күрөш, эр эңиш, оодарыш, 

аламан байге, тыйын эңмей, жорго чабыш, күрөш, 

ордо, селкинчек, жоолук таштамай, токту сурамай, 

ак чөлмөк ж.б. улуттук оюндар ойнолуп, кыз-

кыркын, жигиттер ырдап, бийлеп тойдун көркүн 

ачат. Баланын башынан ылдый чачыла чачылат, 

кийит кийгизилип, белине белбоо курчалат.  

Сүннөттүн жана сүннөт тоюнун педагогикалык 

мааниси – эркек баланын эркек экенин, ата уулу эке-

нин даңазалоо, баланы адалдоо, тазалоо, анын 

жигиттигине жол ачуу.  

Кыздардын болсо кулагын көзөтүү салты алар-

дын ата-энесинин, негизинен энесинин, чоң 

энесинин милдети болгон. Бул кыздардын 

кулагынын жумшак жерин көзөө, ошол жерге сөйкө 

салуу үчүн ылайыктоо. Али өзү толук түшүнө элек 

кыз баланын өмүрүндөгү мындай маанилүү 

жөрөлгөнү кыздын таенеси же таежеси, же алардын 

ордун басуучу аялзаты аткарган. Ал аял кыздын 

кулагынын жумшак жерин акырындап алдап укалап 

туруп, көзөйт (тешет) да, ал жерден иттин жүнүн 

чыйратып туруп өткөрөт, же жибек жип өткөрөт. 

Ошол жерден кан чыгып, жип этке жабышып 

калбасын үчүн шилекейлеп же майлап турат. Кызга 

жакындары сөйкө белек кылат. Кулагы бир аз 

жакшы болгондон кийин кыздын кулагына ошол 

сөйкө салынат. Бул болсо ага ургаачы экендигин сез-

дирүү, эркек балдардан айырмалуу экендигин 

түшүндүрүү.  

Эркек балдарда атка мингизүү салты кеңири 

учурап келген. Ал эркек балдар төрт-беш жашка 

чыкканда – тайга минип кетүүгө жарап калганда 

аткарылуучу салт. «Кыргыз эли өмүр бою ат үстүндө 

жүргөн, алардын өмүрүнүн көп учуру ат менен 

өткөн. Андыктан атка минүү атайын ырасым, 

жөрөлгө катары кабыл алынган. Муну «аттантуу», 

«тайга мингизүү», «ээрге отургузуу» деп да аташат. 

Баланын чоң ата-чоң энеси, же ата-энеси атайын 

үйрөтүлгөн тай, же кунан камдайт. Ага балдарга 

ылайыктап жасалган ээр – айырмач токуйт. Бала 

чалкалап же эңкейип кетпесин, бир жагына ообасын 

деп айырмачтын эки капталын жалпак жыгач менен 

тиретип коёт. Үзөңгүгө баланын буту жетпейт, 

андыктан кыска кылып териден же кийизден бала 

бутун салууга ылайыктап темингич жа-сап берет. 

Аземдүү ат жабдыктары менен шөкөт-тө-бөйт. Анан 

баланы атка мингизет да, аны бир аз жетелеп, анан 

ага тизгинди карматып жатып ар кандай баталарды 

багышташат. Мисалы чоң атасы тайды алдына алып 

келип, анын ээрин кармап туруп батасын берет: 

Мобул ээр бабалардыкы, 

Нечен доор, заман баскан. 

Бек отур, балам. 

Элиңе бол караан. 

Сапарың узак болсун 

Бабалардын касиети колдосун. 

Атагың Мисирге жетсин, 

Атың алыстан кетпесин. 

Чылбырын уулуң жетелесин, 

Зыйнатың элге жетсин. 

Кабарың Кырымга жетсин, 

Даңкың Урумду жарсын, 

Даңканың кылымга калсын, 

Ата наркы өчпөсүн, 

Өмүрлүү бол, уулум! 

Бекем болсун тууруң, 

Теңир болсун улугуң! 

Оомийин! 

Атка жаңы минген баланы коштоп атасы мал 

союп, этин алып, чаначка кымыз же башка суусун-

дуктарды куюп, жакын адамдардыкына, же баланын 

тайларына, же өзүнүн досторунукуна алып барат. 

Ал жактагылар баланын өзү ат минип келгендигине 

сүйүнүп, ага ырымы кылып мал энчилейт. Элдер ба-

лага баталарын берет.  

Атка минүүдө мындай салт да болгон: бала 

айырмач токуп минген тайдын же кунандын канжы-

гасына жаңы тигилген кымкап же башайы чапан же 

тон байлап коюшат да, жакын адамдарыныкына ба-

рышат, ал кишилер кубанып тосуп чыгып, 

канжыгага байланган чапанды же тонду алышат, 

айырмачты да алып, башка тайга токуп коёт, «эми 

өзү ат минүүгө жараптыр» деп атына ээр-токум 

токуп берет, мал союп сыйлап узатат. 

Эркек баланын ат минүүсү – анын турму-шун-

дагы чоң окуя болгон. Андан кийин аны эркек-тана 

катары эсептешип, ат мингизип ар кайсыл жактарга 

жумшай берген» (А.Муратов). 

Этногафиялык изилдөөлөр боюнча кыргыз кыз-

дары төрт-беш жашка келгенде аткарылуучу салт – 

чач өрдүрүү. Кыздын чоң энеси жана апасы чач 

өрдүрүү учуруна да өзгөчө маани берген. Чач өрүүгө 

кыз-дын чоң энеси, же таенеси, же айылдагы нарктуу 

байбичелердин бири катышкан. Колго анча кире элек 

чачты суулап, өргөн болуп, чачка жип же бир жасал-

галарды байлап койгон. Кыйла мезгил өткөн соң үй-

дүн улуу кыздары же кыздын апасы булактан таза 

суу алып келип, жылытып, айран же сүзмө кошуп, 

чачты таза жууйт, анан майда тиштүү тарак менен 

тарап, жумшартып, ошондон кийин майда-майда 

чачтар кылып өрүп чыгат. Оң жагынан беш, сол 

жагынан беш өрүлгөн чач болуп, ошол чачтар 

кыздын бетин жапкан, мындай кыздарды беш көкүл 

кыз дешкен. Кыздын беш көкүл болушу – анын 

өзүнө кыз экендигин, ургаачы экендигин сездирүү, 

назик, таза, ыймандуу болууга тарбиялоо.  

Беш өрүмдөн кийин чачтар калыңдап жети, то-

гуз, он үч деп так санда өрүлүп отуруп, акыры өрүм-

дөрдүн саны кыркка жеткен. Күйөөгө кетер алдынан 

мына ушул кырк өрүм жазылып, кыз курак бүтүп, 

эки өрүм гана чач калат. Демек, кыздын өрүм 

чачтарынын саны анын жаш курагын белгилөөчү бир 

көрүнүш болуп саналат.  

Кыргыздардын балдардын курагын белгилөөдө 

өзгөчө маани берүүчү дагы бир белги – мүчөл, мүчөл 

чыгаруу. Элибиз жаныбарларды жыл катары белги-

леп, он эки жылдык циклди колдонгон. Жыл 

сүрүүнүн ошол циклинин биринчи жылы – 

«чычкан», экинчиси – «уй», үчүнчүсү «барс», 

төртүнчүсү – «коён», бешинчиси – «улуу» (кытайча 

«лу» – «ажыдаар»), алтынчысы – «жылан», 

жетинчиси – «жылкы», сегизинчиси – «кой», 

тогузунчусу – «мечин» («маймыл»), онунчусу – 

«тоок», он биринчиси – «ит», он экинчиси – «доңуз». 

Мына ушул циклге ылайык бала он үч жашка 

жеткенде бир мүчөлү болот да, ага карата түлөө өт-

көрөт, же мүчөл той берет. Мүчөл жылында баланы 

же бир жакшылык же бир жамандык тооруп турат 

деп ишенишкен. Мүчөл жылдары: биринчиси – 13 

жаш, андан ары 25 жашка кадам таштаганда – эки 

мүчөлү, 37 жашы – үч мүчөлү, 49 жашы – төрт мү-

чөлү, 61 жашы – беш мүчөлү, 73 жашы – алты 

мүчөлү, 85 жашы – жети мүчөлү, 97 жашы – сегиз 

мүчөлү ж.б.  

Мүчөлүн чыгарганда мүчөл той кылып, мал со-

юп, кан чыгарат, баланын жаткан жерин жыйнайт, 

арча менен аластайт, жууркан-төшөгүн күнгө жайып, 

кургатат, же жаңылайт, көжө жасап, ага куйрук май, 

бөйрөк май кошуп, элди сыйлайт, ошол баланын үй 

алдына от жагат, ошол оттон баланы секиртет, отко 

баланын эски кийимдерин өрттөйт да, балага 

келүүчү кырсык ошол отко күйүп кетет дешкен. 

Мүчөлү чыгып аткан балага кызыл түстөгү кийим 

кийгизген, кызыл түс жамандыктан коруйт деп 

ишенген, аяк (жыгач идиш) тептиришкен да, ошол 

сынган аяк менен дагы кырсыктын чыгып кетерине 

ишенген.  

Практикалык маанилүүлүгү. С.М. Абрамзон 

дагы бир тарыхчы-этнограф А.Н.Бернштамдын пики-

рине таянып мындай дейт: «Кыргыздын балдары 6-7 

жашынан тартып эле, А.Н. Бернштам белгилегендей, 

койго (музоого) мингенди, жаа менен канаттууларды 

атканды, кийинчерээк тайларды мингенди үйрөнүш-

көн. Кыргыздарда бул үчүн балдарга ылайыкталган 

ээрдин атайын тиби – айырмач болгон, бул ээр бал-

дарга атчан жүрүүгө өз алдынча үйрөнүүгө мүмкүн-

дүк берген. Кийинчерээк кыргыздын эркек балдары 

майда жырткычтарга мергенчилик кылышып, 

тоолордо, өз айлынан алыскы жайыттарда көчүп-

конуп жүрүп, кыйын-кыстоо шарттарда атуу өнөрүн 

үйрөнүшкөн. Жашы жетип, болжол менен 14-15 жаш 

курагында кыргыз уландары атчан аскерлерге 

кошулуп, жоокер болгон. Уландарды аскер ишине 

үйрөтүүнүн негизин жеке машыктыруу түзгөн, бирок 

эпостун материалынан көрүнүп тургандай, тобу 

менен чогуу үйрөтүп машыктыруу ыгы да 

колдонулган. Өзүнүн теңтуштары менен аң уулап, 

көңүл ачып жүрүп, Манас 11-12 жашында эле жааны 

чебер ата билген, 13 жашында найза менен 

душмандарын жеңген, ал эми 14 жашында алардын 

айылдарын кыйраткан».  

Бул этнографиялык маалыматтарда байыркы 

кыргыздардын балдарынын курактык жактан өсүүсү 

алардын төмөнкүдөй ишмердүүлүктөрү менен байла-

нышкан: 

 6-7 жашында: койго, торпокко, тайга минген; ко-

нуп турган жана учуп бараткан канаттууларды 

атууну үйрөнгөн; 

 9-10 жашында: майда жырткычтарга (мисалы, 

суур, кашкулак) аңчылык кыла билген; атуу өнө-

рүн, атта жүрүүнү мыкты өздөштүрө баштаган; 

 12-23 жашында: жааны чебер ата билген; найза 

менен сайышка түшкөн; 

 14-15 жашында атчан аскерлерге кошулуп, 

жоокер катары элин-жерин коргогон; душмандын 

айылда-рын кыйратууга катышкан ж.б. 

Ушул сыяктуу маалыматтарды берген этногра-

фиялык эмгектер, этнографтардын жазып калтырган 

күндөлүктөрү, жол очерктери, макалалары биздин 

изилдөө үчүн көптөгөн материалдарды берет. 

Адабияттар: 

1. Абрамзон С.М. Кыргыз жана Кыргызстан тарыхы боюнча 

тандалма эмгектер [Текст] / С.М.Абрамзон. - Б., 1999. 

https://new.bizdin.kg/media/books/ Кыргыз_ жана_ Кыргыз-

стан тарыхы_боюнча_тандалма_эмгектер.pdf 

2. Кочкунов А.С. Этнические традиции кыргызского народа 

(социокультурные аспекты и некоторые вопросы генезиса) 

[Текст]: дисс. док ист. наук / А.С. Кочкунов. 07.00.07. - Б.: 

2014. - 176 б.  

3. Молдокулова Д.Т. Кыргыздардын үй-бүлөлүк мамилеле-

ринде, турмуш-тиричилигинде колдонулган салттуу жү-

рүм-турум маданияты (XIX кылымдын аягы XX 

кылымдын башы) [Текст] / Д.Т. Молдокулова: тарых. 

илим. канд. деген окумуш. даражаны из. үчүн жазыл дисс. 

авторефераты. 07.00.07. - Б.: 2016. - 21 б. 

4. Молдокулова Д.Т. Кыргыздардын салттык жүрүм-турум 

маданияты (XIX кылымдын аягы XX кылымдын башы) 

[Текст] / Д.Т. Молдокулова. - Б.2016 - 46-б. https://new. 

bizdin.kg/media/books/Кыргыздардын_салттык_жүрүм-ту-

рум_маданияты.pdf 
5. Бердиев А.Т., Султанова С.Т. Традиции древних кочевых 

кыргызских племен, связанные с нареканием ребенка. 

Наука, новые технологии и инновации Кыргызстана. 2020. 

№. 5. C. 71-74. 

6. Абдиева Ж.К. Обряды и традиции, связанные с рождением 

ребенка в эпосе «Манас». Известия ВУЗов Кыргызстана. 

2017. №. 4. C. 42-44

 
____________________________________________ 

https://new.bizdin.kg/media/books/
https://new/

